
     Ma intanto le mie carte e 'l so giornal

Xe in man de Clemanzù e Satobriàn

E chi sà come i ride in Quirinal!


     Chi sà? I Franzesi balarà el cancan

Perchè gò scrito un caro, senza l'aca

E sigilà la letera col pan.


     Cossa vorli! La scienza no se taca

Ne la testa de un prete de campagna

Co' fa le giozze de la ceralaca...


     Ceralaca? O se dise ceraspagna?

Sia malegnazo sta mitologia

Che debòto me rompe... la fitagna!


     Basta; a monte, putei; tiremo via

E tornemo a sto povaro perlato

Vitima de la so... cordoneria.


     La varda un poco! El gà spedìo el retrato

De la Sara Bernàr vestia d'Amleto

Che, se i lo vede, i me farà un ricato.


     Le done pie me gavarà in sospeto

E, in rason capoversa, quel afàr

Gèra d'un nostro scoazzèr segreto!


     Cossa me... importa a mi Sara Bernàr?

Xe sta massada de Separazion

Che la xe un osso duro da biassàr.


     Pazienza per la Santa Religion!

Quela fa nozze co ghe xe batalgia;

Ma el mal xe i bezi e le Congregazion,


     Che se no fosse sta chietina Italgia

Primagenita filgia de la Chiesa,

Come farave tuta sta canalgia?

	        Sta voxe no ła xe disponìbiłe in altre łéngue

